
belen bilbao-eusko jaurlaritzako droga gaietako zuzendaria 

«Onartu behar da drogak gizartean daudela, eta beti egon direla» 

Eusko Jaurlaritzako Droga Gaietako zuzendaria da Belen Bilbao; pozik da datozen bost urteetarako plana onartu berri dutelako. 

LUIS KARLOS GARCIA - GASTEIZ 

Hil honetan onartu du Eusko Jaurlaritzak Droga-menpekotasunei buruzko Plana. Belen Bilbao Droga Gaietako zuzendariak mundu osoko «politikarik aurrerakoienen ildotik» doala uste du; «drogak gizartean daudela onartuta». Arlo horretan ari diren guraso nahiz adituekin zuen bilera batetik aterata erantzun ditu galderak. 

Legealdia bukatzean ari da. Zer-nola joan da? 

Oso ondo. Bultzada garrantzitsua eman zaie kalteak murrizteko neurriei, drogak kontsumitzen diren tokietan bertan lan eginez. Gainera, planteamendu orokorra eman zaie prebentzio, sorospen eta gizarteratze politikei, eskaintza bera kontrolatzeaz gain. Datozen bost urteotan garatzeko oinarria izango da. 

Zaila izan da EAJ erreten horretan sartzea? 

Ezker Batua Jaurlaritzan egotea akuilu ona da politika aurrerakoiak ahalbidetzeko. Ahots propioa dugu Gobernuan, eta, droga-menpekotasunen alorrean politika ausarta egiten dugu guk, ziur aski batzuek egin ezin dutena. Kontua da ez gabiltzala itsu-itsuan, baizik zientzian oinarrituta, eta, hala, gobernukideek ez ezik oposizioak ere bat egin beharra du nahitaez. 

Politikariek, PPk eta EAJk batez ere, ikuspegia aldatu dute gai honetan, aurrera eginez. Zergatik bilakaera hori? Pentsamolde atzerakoiaren porrotaz ohartu al dira, kontsumoak goraka jarraitzen duela ikusita? 

Bai. Baina kontua da drogari buruzko ohiko diskurtsoak botoak ematen dituela, jendeak uste duelako drogak, berez, arriskutsuak direla. Drogen aurkako mezua, berez, errentagarria da, ez baita gogoetarik egiten drogek kontsumo gizartean duten presentziaz edo droga klase ezberdinen inguruan; jendea behar bezala hausnartzeko tresnarik gabe geratzen da. 

Noiz jarriko da abian heroinaren erabilera terapeutikoa? 

Espainiako Botikaren Agentziaren esku dago. Ikerketen emaitzen zain daude, baina laster batean izango dituzte. Espero dut datorren legealdian abiatzea, zientzia zantzu nahikoa dagoelako. 

Kalamuarekin berdin jokatzearen aldekoa al zara? 

Kalamuaren erabilera terapeutikoaren inguruan are adostasun handiagoa dago, heroinaren aldean. Askoz errazagoa da eta epe laburrean baimenduko dela uste dut. 

Kaleko edanaren aurkako plana taxutu behar duzue. Zer lezio ikasi duzue Berangon, Irunen eta Elgoibarren izandako eskarmentuetatik? 

Tokian tokiko planak taxutzean zerikusia duten eragile guztiek parte hartu behar dutela; gazte, auzokide, guraso, osasun zerbitzu, ostalari, hezitzaile, polizi nahiz erakundeek. Garrantzitsuena da jende guztia asebetetzea: gazteen aisialdirako eskubidea errespetatu behar da, baina auzokideei sortzen zaizkien zailtasunak gaindituz. 

Asko aldatu al dira gazteen kontsumo motak? 

Izugarri. Jende askok oraindik uste du kontsumoa eskalada prozesu bat dela; alkoholdun edariekin eta porroekin hasten dela, eta kokainarekin edo heroinarekin amaitzen dela, gizarte bazterkerian. Gaur egun hori ez da horrela izaten. Gazteek era esperimentalean hartzen dute droga, aisialdiarekin lotuta; gazteen erdiek alkoholdun edariak hartzen dituzte asteburuan eta askok porroak erretzen dituzte, baina horrek ez dakar ezinbestean droga gogorragoetara igarotzea. Izan ere, heroinaren kontsumorik ez dago ia gaur egun eta kokaina edo pilulak hartzen dira, baina oso tarteka. Kokaina dugu arriskugarriena gaur egun, baina, oro har, ez dago loturarik gazteen aisialdiko eta bazterkeria handiko kontsumoen artean, ez dira pasatzen batetik bestera. 

Zergatik aurreratu da drogen kontsumoan hasten direnen batez besteko adina? 

Nerabe bihurtzeko pausoa goizago gertatzen ari da orain garai batean baino. Zerikusia du gazteriaren kontzepzioan izandako aldaketa soziologikoekin. Gogokoena ez da haur edo heldu izatea, gazte baizik; horren eraginez, akaso, haur batzuek heldu izan nahi dute behar baino lehen. 

Gazteentzako kanpainek porrot egin izan dute. Zergatik utziko dio drogatzeari gazte batek, aldi berean inguruko helduek ere drogak kontsumitzen dituztela ikusita? 

Giza balio kontua da. Gazteei indibidualismoa, arrakasta ekonomiko erraza eta elkartasun eza saltzea arriskutsua da, drogak kontsumorako elementuak direla ezin ahaztu. Gainera, kanpainak une jakin batean izaten dira, eta, kontsumoak bonbardatu egiten gaitu etengabe. Horregatik, ezin dira buruan bateratu hain mezu kontrajarriak. 

Askagintzak kritikatu berri du «drogaren aurkako gerra edo gurutzadei buruzko diskurtsoa». Zer diozu? 

Drogen aurkako mundu gerra Amerikako Estatu Batuen prebentzio gerretako bat da. Nazio Batuen bidez bultzatu zuen politika hori, xede ezinezko batekin: drogak 2008. urterako amaitzea! Ezin da, baina, gainera efektu larriak ditu mundu osoko hainbat komunitate txirotan. Horrek ez du lortu droga gutxiago izatea, aurkakoa baizik. Eta interes handia dago ilegaltasun egoera betikoratzeko orduan, kaltetuak gazteak, txirotutako giza taldeak, trafikante txikiak eta abar direlako. 

Errealismo handiagoz jokatu behar al da? 

Bai. Onartu behar da drogak gizartean daudela, beti egon direla; bitartekoak dira, jendeak nahi edo ahal bezala kudeatzeko. Drogak kontsumitzen ikasteko tresnak eskaini behar zaizkio jendeari, horretarako zientzia ezagutza eguneratua emanda, beste edozer kontsumo klasetan bezala. 

Espainiako Gobernuak Zigor Kodea aldatu du. Zer da garrantzitsuena? 

Kartzelak ez dira gizarteratzeko baliabide bat, gaixo larriak gordetzeko ontzia baizik, giza eskubideen maila baxu batean. Osasuna hobetsi beharra dago, delituaren gainetik, eta, zorionez, PSOEren erreformak areagotu egiten du bide terapeutikoa jorratzeko aukera. 

Zein da Eusko Jaurlaritzaren Planaren ekarri nagusia? 

Xede nagusia zehazten du: arazo handiko kontsumoak murriztea. Heriotzak, eritasunak eta adingabeen kontsumoa murriztu nahi dira, eta hartzen dutenen bizitza kalitatea hobetu nahi da. Horrek ezabatzen du drogen amaierari buruzko ikuspegi ezinezkoa, gizartean drogak badirela onartuta, hain justu. Bestalde, lehentasunak zehaztu ditu, eta jokalekuak ere bai. Gaur egun abian diren programa guztiak egokiro sartzen dira planaren barruan. 

Espainiako Gobernuak erretzeko tokien debekuari eutsiko dio. Ados? 

Bai. Droga politikaren helburua bada heriotza nahiz eritasun kopurua murriztea, argi dago arazo gehien eragiten dituztenak direla alkoholdun edariak eta tabakoa. Horrek esan nahi du gutxiagotu behar direla horiek kontsumitzeko aukerak. Lantokietan murrizteko neurria oso eraginkorra izan da. Deserosoa erretzaileentzat, baina, oro har, onuragarria izan liteke. 

